
КӘСІБИ СТРЕССТІ ТУЫНДАТУШЫ ФАКТОРЛАР
 Жалпы стресті  - адам ағзасына түсетін салмақ, ол зиянды, одан құтылу керек деген пікір қалыптасқан. Алайда, стрестің анықтамасын әр мамандық иелері әр түрлі береді. Дәрігер мамандар ағза көтере алатын физиологиялық механизмдердің жүктелуі десе, менеджмент өкілдері - әлеуметтік факторлардың әсері, ал психологтар әр түрлі жағдайларға байланысты  адамның эмоциялық күйінің өзгеруі дейді.

Стресс (stress – ағыл.   шиеленісу, қысым, күштену, зорлану) деген түсінікті береді.

Стресс – адам организміне шамадан тыс мөлшердегі күштің түсуі әсерінен оның дене және психикалық күштену не зорлану жағдайы. Стресс - әр түрлі экстремалды әсер етуге жауап беретін организмнің психологиялық және физиологиялық күйі. Стресс – сыртқы немесе ішкі ортаның қолайсыз факторларының әсеріне организмнің реакциясы. Стресс – төтенше тітіркендіргіштің әсерінен организмде пайда болатын жалпы зорлану жағдайынан қорғану реакциясы.

 «Стресс» ұғымын физиология мен психологияға енгізген американдық физиолог Уолтер Кеннон (1871-1945) болса, стресс теориясының негізін қалаушы канадалық биолог және дәрігер Г.Селье (1907-1982). Кеңестік физиолог Г.Н.Кассил теориясы, зерттеуші биохимиктер В.Н.Васильев, В.С.Чугунов, чехославакия эндокринологы М.Вигаш зерттеулері де стресс табиғаты бойынша құнды зерттеулер. Сондай-ақ, стресс мәселесі төңірегінде зерттеу жүргізген ғалымдар: В.И.Журавлев, Г.И.Козырев, Н.В.Гришина, А.С.Гусевалар және т.б.

Г.Селье бойынша адамның психикасына стрессорлардың әсері келесі тізбекте өтеді: стрессор ми қабығына әсер еткеннен кейін импульс гипоталамусқа (эмоция орталығы) түседі де жүйке жүйесінде стимуляция жүзеге асады, нәтижесінде мидағы бүйрек түйшіктері орталығы тітіркенуінен адреналиннің қанға құйылуы күшейеді. Адреналиндік секреция жүрек қызметін стимулдандырады, алмасу процесін жоғарлатады және т.б. 

Біздің өміріміз тұтастай стрестен тұрады деуге болады. Оны өз өмірінде, тұрмыста, жұмыста қандай да бір жағымды немесе жағымсыз жағдайға ұшыраған адам басынан кешіреді. Орыс физиологы К.Судаковтың пікірінше: «Ғылыми-техникалық прогресс кезінде адам психоэмоционалдық стреске көп ұшырайды, сондықтан оның өзін-өзі басқару механизмі бұзылады, ол биологиялық ырғақтың өзгеруіне әкеліп соқтырады, сонымен қатар ағзаның гормоналдық-иммундік функциялары өзгереді және стрестің әсерінен генетикалық ақпараттар, генофонд өзгеруі мүмкін» дейді [1,6].

Американдық ғалымдар Холмс пен Рэй стрестің 100 ұпайлық көрсеткішін ұсынған: жақын адамдардың (көбінесе жанұя мүшелерінің) өлімі – 100 ұпай, ерлі-зайыптылардың айрылысуы – 73 ұпай, түрмеде отыру – 63 ұпай, жақын-жуықтарының қайтыс болуы - 63 ұпай, қатты науқастану немесе жарақаттану – 53 ұпай, үйлену – 50 ұпай, финанстық жағдайдың өзгерісі – 49 ұпай, жұмыстан шығып қалу – 47 ұпай, зейнеткерлікке шығу – 45 ұпай, аяғы ауыр болу – 40 ұпай, жұмыс бабымен көтерілу – 39 ұпай, басқа жұмысқа ауысу – 36 ұпай, жолдастары арасындағы түсінбеушілік – 35 ұпай, қарыз болу – 31 ұпай, жеке басының жетістікке жетуі – 27 ұпай, мектепке бару немесе бітіру – 26 ұпай, басшымен дау-жанжалда болу – 23 ұпай, басқа жерге көшу – 20 ұпай, демалу – 13 ұпай, транспортта болатын келеңсіз жағдайлар – 11 ұпай, т.с.с.

Аталған авторлардың айтуынша, жылына 300 ұпай жиналса, адамның  депрессияға ұшырау қаупі төнбек немесе соның салдарынан психосоматикалық ауруларға (инфаркт, астма, аллергия, артрит, мигрен, гипертония, т.б.) әкеліп соғуы мүмкін. Мысалға бір жылда оқуын аяқтап, жұмысқа орналасып, тұрмысқа шығып, жүкті болып, сол жылда бала туып, пәтер алу сияқты қуанышты жағдайлардың өзінен 200-ден астам ұпай жиналады екен, бұл жағдайларға қоса жас отбасыларға тән қарыз алу, соған байланысты бюджеттің ортаюын қоссақ 300 ұпайға да жетіп қалады, ал ол жоғарыда айтылған жағдайларға әкеліп соқтырмақ [2, 43].

Роберт С. Элиот американдық медициналық институтта жұмыс жасай жүріп, стрестік жағдайлардың әсерінен қан тамырлары қысылып жыл сайын 520 мың американдықтар өмірден озады, қазіргі заманның кәсіби мамандарға қойып отырған физикалық және психологиялық жүктемелерінің артуы әрбір 5 адамның қан жүйесінің нормасын бұзылуға әкеледі деген қорытынды жасаған. Сондықтан еңбек және тұрмыстық жағдайда стресті басқару және алдын-алу жолдарын білгеніміз маңызды.Әр түрлі мәліметтерге сүйенсек, стрестің салдарынан жай жөтелден бастап ракқа дейін пайда болуы мүмкін. Бұл жөнінде академик К.М.Быков: «Күйзеліс жылау арқылы сыртқа шығарылмаса, ол басқа органдардың жылауына әкеліп соқтырады» - деп көрсеткен. 
Зерттеулерден шығарылатын қорытынды – қорқу, шаршау, ашу, қуаныш, разылық, жауапкершілік сияқты әр түрлі эмоциялық күйлер ағзада бір типті кешенді реакция туғызады. Мысалы соғыс кезінде баласынан қаралы хабар алған ана стреске ұшырайды, ал бірнеше жылдан кейін бұл хабардың жалғандығын естігенде қуанышты екендігіне қарамай тағы да стреске ұшырайды. Осыдан байқағанымыздай, стрестің жағымды және жағымсыз жақтары бар. Жоғарыда айтылғандай стресс - әрбір адам өмірінде болатын құрамдас бөлік, оның қажеттілігі адамның тамақ пен суды қажетсінуімен пара-пар. Г.Сельенің ойынша стресс – ол «өмірге дәм беретін», қандай жағдай болмасын, нәтижесінде ағзаның бейімделіп, жұмылдырылуына әкелетін жағымды жағын эустресс деп атаған, ал психологиялық ауыртпалық, қайғы, бақытсыздық, әлсіздікке әкелетін түрін дистресс деп көрсеткен. Дистресс нәтижесінде психологиялық ауруларға әкелуі мүмкін. 

Кәсіби стресс – күрделі еңбек жағдайында физиологиялық және психологиялық реакцияларда көрінетін көп өлшемді феномен.
Дерек көздерінде кәсіби стресті туғызатын әртүрлі стрессорлар берілген:

Еңбек әрекетінің мазмұны мен ұйымдастырылуына байланысты:

· еңбек жағдайы;

· шамадан тыс жүктеме, қысымды психикалық әрекет немесе жүктеменің 
аздығы;

· орындалатын жұмыстың біртектілігі;

· еңбек жағдайының ұзақтығының өзгеруі;
· жұмыс уақытының қолайсыздығы;
· физикалық орта факторының жағымсыз әсері (температура, шу, 
вибрация, дымқылдық, ауа жетіспеушілігі, қарынның ашуы, шөлдеу, шамадан тыс жүктелудің әсері);

· зейіннің жүйелі немесе кенеттен толқуы;
· орындайтын әрекеттің қиындығы, ақпараттың жетіспеуі немесе толық 
болмауы, уақыттың жетіспеуі, әрекеттің жылдамдығы мен қателіксіз орындалуына талап қою;

· ауысымдық жұмыс;

· құралдардың сапасы;

· өмір және денсаулық үшін қауіптілігі, тәуекелдік;

· жаңалық, ұйымдық өзгерістер;

· жауапкершіліктің жоғарылығы;
· қателік жасау қорқынышы; 
· әрекеттерді орындау үдерісінде ағзаның жағымсыз функционалдық 
жағдайы;

· биологиялық ритмнің бұзылуы (ұйқы, тамақтану);

· шамадан тыс көп шешім қабылдау қажеттілігі.

Кәсіби статусқа байланысты:

· статус мәселесі;

· қызмет бабымен көтерілу перспективасына қанағаттанбауы;

· қызметке сәйкес міндеттер мен құқықтардың нақты еместігі;

· қызметтік міндеттердің өзгеруі;

· мансаптық өсудің тоқталуына байланысты фрустрация;

· кәсіби «қақпан»;

· қажетті кәсіби білім мен іскерліктің жетіспеуі;

· орындалмаған үміттер;

· басқа жұмысқа ауысу.

Еңбекке төленетін жалақыға байланысты:

· жалақының нақты еместігі;

· жасалған жұмыс көлеміне жұмсалған күш пен жалақының арасындағы 
байланысқы келіспеу;

· жалақының бәріне бірдей төленбеуі.

Жұмыстағы өзара қатынастарға байланысты:

· басшымен дау-жанжал;

· тиімсіз басқару;

· әріптестермен өзара қатынас;

· мінез-құлық бостандығына шектеу;

· топтан бөлектену.

Купер мен Маршалл кәсіби стресс көздерін зерттей отырып, оны мынадай топтарға бөліп қарастырған:

1. Еңбек іс-әрекетіне қарай кәсіби стрестің туындауы: 

- Жұмыс жүктемесінің аздығы немесе шамадан тыс жүктелуі. Жұмыстың 
шамадан тыс жүктелуі адам алдында сол жүктемені уақытында орындап үлгерем бе деген мәселелі сұрақты туындатады. Осыдан абыржу, фрустрация, сенімсіздік сезімі туындайды. Алайда, жұмыс көлемінің аздығы да осындай сезімдерді туғызады. Өзінің мүмкіндігіне сай жұмысқа ие болмаған жұмысшы ұйымның әлеуметтік құрылымында алатын орны мен өзіндік құндылығының төмендігін сезініп, фрустрацияға ұшырап, өзіне деген бағасы төмендейді;

·  Жұмыс жағдайының физикалық қамтылмауы мәселен, жұмыс 
орнындағы санитарлық-гигиеналық, психологиялық жағдай;
· Уақыт уақытының жеткіліксіздігі (әрқашан жұмысын уақытында 
жасауға үлгермей қалуы);

- Өзіндік шешім қабылдаудың қажеттілігі.

2. Қызметкердің ұжымдағы рөліне байланысты стрестік факторлар: 

- Рөлдік белгісіздік, мысалы, кәсіби міндеттері жөнінде ақпараттың 
аздығы және соған сай әріптестері мен басшылықтан не күтерін білмеуі. Қызметкерлер басшылықтың артқан үміті туралы ойын нақты білуі қажет, яғни не істеуге тиісті, қалай істеуі қажет және ол жұмыс қалай бағаланады;

- Өте төмен жауапкершілік, жұмысқа немқұрайлылықпен қарау; 
ұйымдағы шешім қабылдауға аз мөлшерде қатыстылығы.

3. Жұмыстағы өзара қатынастармен байланысты стрестік фактор: басшымен, бағынушылармен, әріптестерімен өзара қатынастан туындайды. Мұнда адамдармен байланысқа бағытталған басшыларға қарағанда ғылыми және техникалық бағыттағы басшылардың басқа адамдармен қарым-қатынасы төменірек болатынын ескеру қажет; осы факторға өкілеттілікті бөліп беру қиындығы да жатады, мәселен, бағынушының басшының бұйрығын орындауға қарсы келуі.   

4. Іскерлік мансапқа байланысты стрестік факторлар:

- 2 негізгі стрессогенді факторлармен – кәсіби «сәтсіздік» және соған 
байланысты ерте жұмыстан босатылудан қорқу;

· «Сәйкессіздік» статусы, өте тез немесе жай қозғалу, өз мансабының 
шегіне жету себебінен фрустрациялану;

- Кепілді жұмысының болмауы (әрқашан қандай да бір өзгерісті күту, 
тұрақсыздық);

- Өзіндік ұмтылыс деңгейінің жеткен кәсіби статусымен, дәрежесімен 
сәйкес келмеуі.  

5. Ұйымның құрылымдық және психологиялық жағдайымен байланысты стрестік факторлар:

- Тиімсіз кеңес беру (маңызды сұрақтар бойынша өз уақытында 
мамандандырылған көмекті алу мүмкінсіздігі);

- Мінез-құлықтың еркіндігіне шек қойылу, т.б.

6. Ұйымнан тыс стресс көздері:

- Қызметкердің жанұялық өмірде пайда болатын негізгі мәселелері: уақытын тиімді бөлу (жанұясы мен жұмыстың ортасында жүру, басынан жанұялық дағдарыстарды кешіру);

Кәсіби стрестің пайда болу көздері мен туындайтын факторларын ескере отырып, Н.В.Самоукина кәсіби стрестің негізгі түрлерін бөліп көрсеткен:

1. Ақпараттық стресс уақыттың қатаң қадағалану және жоғары деңгейлі жауапкершілікті тапсырманың жүктелуімен байланысты. Көбінесе ақпараттық стресс жағдайдың түсініксіздігінен (жағдай туралы ақпараттың аздығынан) және ақпарат параметрлерінің тез ауысуынан туындайды;

2. Эмоционалдық стресс шынайы немесе болжамды қауіпсіздіктен туындайды (орындалмаған жұмыс үшін, әріптестерімен қатынасы үшін кінәлілік сезімі, т.б.). Көбінесе мамандығына байланысты қызметкердің құндылықтары мен ойлары бұзылады;

3. Коммуникативті стресс іскерлік қарым-қатынастың шынайы мәселелерімен байланысты. Ол конфликтілік дәрежесінің жоғарылығынан, өзін-өзі басқара алмау қабілетсіздігінен, қандай да бір жағдайға келіспеуін әдепті білдіре алмауынан, манипулятивті әсерлерден қорғана алмауынан туындайды; Коммуникативті кәсіби стрестің негізгі көріністері: іскерлік қарым-қатынастағы күйгелектік – себептері: жоғары екпінмен қатынас жасау дағдысы; өзіне деген сенімсіздік («ит қорыққанынан қатты үреді» дегендей); өзінің жұмысымен қанағаттанбауы, қорқуы; коммуникативті агрессия (негізгі себебі – бақталасын кемсіту мақсатында айқайлау), вербальды (сөздік), жанама (көмектесуден бас тарту, жалған сөйлеу, қорқыту, ұрыну, сездіру, т.б.); жағдаяттық (кенеттен қаһарлану); басқаға бағытталған (басқаға жала жабу) немесе өзіне бағытталған (өзін кінәлау).

4. Жетістікке жету стресі кәсіби стрестің арасындағы ең қызығушылық танытатын түрі. Оның басты мәселесі – адамның шынайы мүмкіндіктерінің оның күтетін үмітімен сәйкес келмеуі;

5. Қателік жасаудан қорқудан туындайтын стресс. Ол мынадай екі тенденциямен тығыз байланысты: 

1) Іштей тек жетістікке бағытталуы; 

2) Қателік жасауға тыйым салыну не жазалау санкциялары.

6. Кәсіби стрестің ең көп таралған түрі - кәсіби бәсекелестік стресі. Мұнда адам айналасындағылардың бәрін, әріптестерін «бәсекелес» деп санайды, «бәсекелестік майданда өмір сүретін адамдар» ретінде танылады; жұмысын беделіне қарай таңдайды, ортасын тек «қажетті» адамдармен толтырады,  нағыз достары жоқ, жанында да сүйетін жары емес, еуропалық стандарттағы «топ-модель» жүреді, мұндай адамдардың басты мәселесі – алға тек мансапты қояды, алға жылжу, арпалысу-жеңуді көздейді.

7. Ақша табу мәселесіне байланысты стресс: Қомақты ақшаға үйренген адам ақшаны көп тапқан сайын сыйлай түседі, көбіне сыйақы, ұтыс деп өмірін сарп етеді және барлығын «сатылады, сатып алынады» деп есептейді, бірақ бұл – жеке тұлғалық деградациялық негіз [4].

Кейінірек стресті зерттеушілердің зейіні индивидтік сипаттаулардан адамның индивидуалды-психологиялық ерекшеліктеріне ауыса түсті. Бұл жеке тұлға ерекшеліктерінің стрессорларды бағалауы және қабылдауына, сонымен қатар адамдардың экстремалдық әсерлерге реакциясының тууына себепті болуымен байланысты. Стреске тұрақтылыққа әсер ететін индивидуалдық ерекшеліктердің ішінен эмоционалдық сфераға байланысты бірнеше сапаларды бөліп көрсетеді, соның ішінен ерекше көңілді ашуланшақтық және үрейлену сияқты қасиеттерге бөледі. Бұл екеуі де төмен стреске тұрақтылықты анықтайды. Мұндағы жеке тұлғалық үрейленушілік стрестік жағдайларды жоғары деңгейлі адекватсыз бағалаумен ұштасса (аса экстремалды, қауіпті болуы), ал жеке тұлғалық ашуланшақтық – қолайсыз құлықтық реакциялар және стратегиялық құралдармен байланысты.

Стреске бейімделуге бақылау локусы мен өзіндік бағалаудың да әсері маңызды. Ішкі бақылау локусына және жоғары өзіндік бағаға ие қызметкерлер өздерінің жағымсыз жағдайларға бейімделу мүмкіндіктерін тиімді бағалайды. Жұмысшылардың стрестік жағдайға бейімделу қабілетінің маңыздылығын ескере отырып, зерттеушілер жеке тұлғаның ерекше интегративті сипаттамасы – стреске тұрақтылығын айырып көрсетті. Стреске тұрақтылық бұл – стресс-факторлардың әсеріне ағза мен психика функциясының тұрақтылығы, олардың экстремалдық әсерлерге резистенттілігі (қарсы тұра білушілік) және толеранттығы (төзімділігі), адамның нақты экстремалдық жағдайдағы өмір және еңбекке функционалдық бейімделуі, стрессорлардың әсер етуімен болған шамадан тыс функционалдық бұзылыстардың орнын баса білу қабілеттілігі. 

Стреске тұрақтылық қысымды, стрессогенді әрекет кезінде қалыптасады және көрінеді.
Ересек адамның жеке тұлғалық-мотивациялық ерекшеліктерінің спецификасы өзінің потенциалын жүзеге асыратын, бар күшін жұмсайтын бастапқы іс-әрекетінің сипатымен анықталады. Сондықтан кәсіби стресті терең зерттеу нақты еңбек іс-әрекетіне байланысты құндылықтың қалыптасуын зерттеумен мүмкін. 

Алайда, стрестік жағдай тікелей дистреске айналмаса, ол - өмірге ұмтылыс беретін, тез ойланып-қимылдауға көмектесетін процесс деп бағалауға болады және стрестен бас ала қашу да мүмкін емес, өйткені ол өмірлік құбылысымыз - өміріміздің тұтастай бөлігін құрайды. Тек адамзат стресті басқарып, оның өмірлік құлшыныс пен кәсіптік бағыттылығынан бас тартуына жол бермеуі тиіс.
Олай болса,  стресс – физиологиялық құбылыс, ол адам ағзасында түрлі факторлардың әсеріне жауап ретінде туындайтын физиологиялық қорғаныш реакциясының жиынтығы.

